
Boymirzayev Zokirjon Mashrabboyevich

Annotatsiya. Maqolada kichik biznes subyektlarining eksport faoliyatini rivojlantirishda eksportbop mahsulotlar ishlab 
chiqarish jarayonlarini takomillashtirish masalalari tahlil qilingan, shuningdek kichik biznes korxonalarining iqtisodiy 
o‘sishdagi o‘rni, ularning raqobatbardosh mahsulot ishlab chiqarish salohiyatini oshirish omillari hamda tashqi bozorlarga 
chiqishdagi tashkiliy-iqtisodiy mexanizmlar yoritilgan. Shuningdek, maqolada eksportga yo‘naltirilgan ishlab chiqarishning 
innovatsion yondashuvlari, ilg‘or texnologiyalarni joriy etish zarurati, sifat standartlariga rioya qilish va marketing 
strategiyalarini takomillashtirish masalalariga alohida e’tibor qaratilgan. Maqolada kichik biznes korxonalarining eksport 
faoliyatini yanada samarali tashkil etish bo‘yicha ilmiy asoslangan taklif va tavsiyalar ishlab chiqilgan. 

Kalit so‘zlar: biznes loyihasi, savdo balansi, kommunikatsiya, globallashuv strategiyasi, salohiyat, diversifikatsiya, 
liberallashtirish, kon’yunktura.

Abstract. The article analyzes the improvement of production processes for export-oriented products within the 
development of export activities of small business entities, as well as the role of small business enterprises in economic 
growth, factors that enhance their competitive production potential, and organizational and economic mechanisms for 
entering foreign markets. The article also examines innovative approaches to export-oriented production, the need to 
introduce advanced technologies, compliance with quality standards, and the improvement of marketing strategies. The 
article develops scientifically grounded proposals and recommendations for the more effective organization of export 
activities of small business enterprises.

Keywords: business project, trade balance, communication, globalization strategy, competencies, diversification, 
liberalization, market conditions.

Аннотация. В статье анализируются вопросы совершенствования процессов производства 
экспортоориентированной продукции в рамках развития экспортной деятельности субъектов малого 
предпринимательства, а также роль предприятий малого бизнеса в экономическом росте, факторы повышения их 
конкурентного производственного потенциала и организационно-экономические механизмы выхода на внешние 
рынки. Кроме того, в статье рассматриваются инновационные подходы к экспортоориентированному производству, 
необходимость внедрения передовых технологий, соблюдение стандартов качества и совершенствование 
маркетинговых стратегий. В статье разработаны научно обоснованные предложения и рекомендации по более 
эффективной организации экспортной деятельности предприятий малого бизнеса. 

Ключевые слова: бизнес-проект, торговый баланс, коммуникация, стратегия глобализации, компетенции, 
диверсификация, либерализация, конъюнктура.

K I R I S H
Kichik biznes korxonalari faoliyatida eksportga yo‘naltirilgan mahsulotlar ishlab chiqarish ularning 

samaradorligini oshirishda muhim ahamiyat kasb etadi. Tahlil va tadqiqotlar natijasiga ko‘ra, kichik biznes va 
tadbirkorlik sub’yektlari faoliyatida mavjud bo‘lgan eksport salohiyatidan yetarli darajada foydalanilmayapti. 
Tadbirkorlik sub’yektlari o‘zlarida eksport salohiyatini shakllantirish bilan bir qatorda, ushbu salohiyatdan 
samarali foydalanishlari lozim. Shu sababli tadqiqot natijasi sifatida kichik biznes va tadbirkorlik korxonalari 
faoliyatida eksport mahsulotlari ishlab chiqarish samaradorligini oshirishni ta’minlashga qaratilgan yo‘nalishlarni 
ishlab chiqish zarur. Mazkur yo‘nalishlarni ishlab chiqishdan oldin eksport salohiyatidan samarali foydalanish 
omillarini ta’sir ko‘rsatish darajalariga ajratish maqsadga muvofiq. 

M A V Z U G A  O I D  A D A B I Y O T L A R  S H A R H I
O‘zbekistonda kichik biznes sub’yektlarining tashkiliy-iqtisodiy mexanizmlarini takomillashtirish masalasi 

ko‘plab iqtisodchi olimlarning diqqat markazida bo‘lib, ushbu sohada olib borilgan tadqiqotlar eksport 
imkoniyatlarini oshirish uchun muhim nazariy va amaliy asos yaratgan. Jumladan, M. Sharifxo‘jayev va S. 
G‘ulomov kichik biznesni rivojlantirishda davlatning qo‘llab-quvvatlovchi iqtisodiy mexanizmlari ahamiyatini 
tahlil qilib, ularni eksport salohiyatini oshirishda muhim omil sifatida qayd etgan. A. O‘lmasov va A. Vaxobov 
tadqiqotlarida kichik biznes sub’yektlarining ichki boshqaruv tizimini takomillashtirish orqali tashqi bozor 
faoliyatini optimallashtirish masalalari yoritilgan. Sh. N. Zaynutdinov va A. Sh. Bekmurodov kichik tadbirkorlik 
korxonalarining eksport mahsulotlari ishlab chiqarish samaradorligini oshirishda yangi texnologiyalarni joriy 
etish zaruratini ta’kidlagan bo‘lsa, D. N. Raximova va N. Q. Yo‘ldoshev kichik biznes korxonalarining logistika 
va marketing strategiyalarini rivojlantirishni taklif qilgan. B. K. G‘oyibnazarov va S. K. Salayev o‘z izlanishlarida 
xalqaro standartlarga javob beradigan mahsulot ishlab chiqarish va ularning raqobatbardoshligini ta’minlash 
masalalariga alohida e’tibor qaratgan. Iqtisodchi olimlarimiz A. Vaxobov, S. G‘ulomov, B. Xodiev, N. Jumaev 
va D. Abdullayevalarning ilmiy asarlarida O‘zbekiston sharoitida kichik biznesni rivojlantirish, ishlab chiqarish 
quvvatlaridan samarali foydalanish va eksport salohiyatini oshirishning tashkiliy-iqtisodiy asoslari keng 
yoritilgan. Ularning tadqiqotlarida eksportbop mahsulot ishlab chiqarish korxonalarning barqaror o‘sishiga, 
tashqi bozorlarda raqobatbardosh mavqeini mustahkamlashga xizmat qilishi alohida ta’kidlanadi. 

T A D Q I Q O T  M E T O D O L O G I YA S I
Olib borilgan tadqiqot davomida quyidagi tadqiqot usullaridan foydalanildi: ma’lumotlarni guruhlash, 

umumlashtirish, taqqoslash, mantiqiy va qiyosiy tahlil, anketa so‘rovnomasi, abstrakt va mantiqiy fikrlash, 
shuningdek boshqa yordamchi usullar.

T A H L I L  V A  N A T I J A L A R
Eksport mahsulotlar ishlab chiqarishga imkon beruvchi yo‘nalishlarni quyidagilarga ajratish mumkin: biznes-

loyihalash jarayonlarini takomillashtirish; moddiy va texnologik ta’minot jarayonlarini optimallashtirish; ishlab 
chiqarish jarayonlarini takomillashtirish; bozorlarni o‘rganish va ularga kirib borish strategiyalarini yaratish; sotish 
jarayonlarini takomillashtirish hamda kommunikatsiya jarayonlarini takomillashtirish. Ushbu yo‘nalishlar uch 
bosqichli modul ko‘rinishiga keltirildi. Tadbirkorlik korxonalarida eksport mahsulotlar ishlab chiqarishga imkon 
beruvchi yo‘nalishlarning uch bosqichli moduli yo‘nalishlarning eksport salohiyatidan foydalanish darajasiga 
ta’siri bo‘yicha guruhlandi. Bu guruhlashda biznes-loyihalash jarayonlarini takomillashtirish hamda moddiy 
va texnologik ta’minot jarayonlarini optimallashtirish yuqori o‘rinlarni egalladi. Shu sababli ushbu yo‘nalishlar 
uch bosqichli modulning birinchi pog‘onasiga joylashtirildi. Ikkinchi bosqichda tadbirkorlik korxonalarida 
ishlab chiqarish jarayonlarini takomillashtirish va faoliyatni amalga oshirishda kommunikatsiya jarayonlarini 
takomillashtirish belgilandi. Bozorlarni o‘rganish va ularga kirib borish strategiyalarini yaratish, shuningdek 
mahsulotlar va xizmatlarni sotish jarayonlarini takomillashtirish uchinchi bosqichda amalga oshiriladi.

1-rasm. Eksport mahsulotlar ishlab chiqarishga imkon beruvchi yo‘nalishlarni uch bosqichli moduli

Kichik biznes va tadbirkorlik korxonalari faoliyatida eksport mahsulotlar ishlab chiqarish samaradorligini 
oshirishni takomillashtirish yo‘nalishlari sifatida quyidagilar belgilanishi mumkin: tadbirkorlik korxonalarida 
biznes-loyihalash jarayonlarini o‘tkazishda iqtisodiy–matematik modellardan foydalanib yaratilgan modullar va 
prognozlarga tayangan holda bu jarayonlarni amalga oshirish; bozor va iste’molchilar talabiga mos ravishda 
moddiy va texnologik ta’minot jarayonlarini tashkil etish; ishlab chiqarish jarayonlarini takomillashtirishda 
ishlab chiqarishni ilmiy asosda tashkil etish va mehnatni ilmiy tashkil etish yo‘nalishlaridan foydalanish; xorijiy 
bozorlarni o‘rganish va ularga kirib borish strategiyalarini yaratish, bir nechta strategiya ichidan eng maqbulini 
tanlab, amaliyotga joriy etish; ishlab chiqarilgan mahsulotni sotish jarayonlarini tashkil etish va takomillashtirish, 
bu jarayonda bozorda sotish strategiyalaridan foydalanish, talabni rejalashtirish va unga ta’sir ko‘rsatish 
bo‘yicha tadbirlarni amalga oshirish; tadbirkorlik korxonalarining eksport salohiyatidan samarali foydalanish 
va boshqarish yo‘nalishida kommunikatsiya jarayonlarini takomillashtirish, aloqa kanallarini to‘g‘ri tanlash, 
axborotlarni kodlash, uzatish va qabul qilish jarayonlarida ta’sir ko‘rsatuvchi omillarni hisobga olish hamda 
axborotni to‘laqonli yetkazish va qabul qilishni ta’minlash; tadbirkorlik korxonalarini, shuningdek raqobatbardosh 
mahsulot va xizmatlar yaratuvchilarni rag‘batlantirish bo‘yicha qo‘shimcha omillarni shakllantirish; eksport 
faoliyatini qo‘llab-quvvatlash mexanizmini takomillashtirib borish; tadbirkorlik korxonalarining xalqaro va 
mahalliy ko‘rgazmalarda faol ishtirok etishini ta’minlash, ular tomonidan ham turli ko‘rgazmalar tashkil etish; 
kichik biznes va tadbirkorlik sub’yektlari xodimlarining faol marketing siyosatini yuritish jarayonini yo‘lga 
qo‘yish; eksportga mahsulot chiqarayotgan korxonalar uchun taqdim etilayotgan imtiyozlar tizimini tahlil qilish, 
foydalanilmayotgan imkoniyatlarni aniqlash va ularni ishga solish bo‘yicha ishlarni tashkil etish. 

Xorijiy bozorlarga kirib borishning har bir tashqi iqtisodiy aloqalar strategiyasi o‘z ustunliklari, kamchiliklari 
va cheklanishlariga ega bo‘ladi. O‘zbekiston Respublikasi hukumati tomonidan eksportni rag‘batlantirish va 
import o‘rnini bosuvchi raqobatdosh mahsulotlar ishlab chiqarishni kengaytirish borasida amalga oshirilayotgan 
chora-tadbirlar hamda jahon bozorida asosiy eksport tovarlari bo‘yicha qulay kon’yunkturaning saqlanib 
turishi natijasida mamlakatimizning to‘lov balansi, xususan tashqi savdo balansi barqarorligi ta’minlanmoqda. 
Tadqiqotlar shuni ko‘rsatmoqdaki, hududiy tasarrufdagi korxonalar tomonidan amalga oshirilayotgan 
eksport bo‘yicha viloyatlarning tashqi iqtisodiy aloqalar, savdo va investitsiya boshqarmalari hamda bojxona 
boshqarmasi mutaxassislari bilan hamkorlikda har o‘n kunlik monitoring tizimi yo‘lga qo‘yilgan. Kichik biznes 
korxonalari faoliyatida eksport mahsulotlari ishlab chiqarish samaradorligini oshirish yo‘nalishlaridan yana 

biri sifatida eksport salohiyatini boshqarishni takomillashtirishni keltirish mumkin, deb hisoblaymiz. Eksport 
salohiyatini boshqarish masalalari turli darajalarda — kichik biznes korxonalari, mintaqalar va mamlakatlar 
miqyosida amalga oshirilmoqda. Mikro darajada eksport salohiyatini oshirishdan asosiy maqsad iqtisodiy 
daromad hajmini ko‘paytirish bo‘lsa, mamlakatlar darajasida ushbu yo‘nalishdagi tadbirlardan quyidagi natijalar 
kutiladi: mamlakat milliy iqtisodiyotini jadal sur’atlarda rivojlantirish; tadbirkorlik faoliyati bilan shug‘ullanayotgan 
milliy ishlab chiqaruvchilar raqobatbardoshligini oshirish; globallashuv sharoitida yuzaga kelayotgan turli 
xavflarning kichik biznes korxonalari faoliyatiga salbiy ta’sirini tez fursatlarda bartaraf etish; xalqaro iqtisodiy 
munosabatlarda mos ravishda va faol ishtirok etish. Kichik biznes korxonalarining eksport faoliyati yangi 
bozorlarni va yangi iste’molchilarni qamrab olish hisobiga mahsulot hamda xizmatlarga bo‘lgan talabning 
oshishiga sabab bo‘ladi. Bu esa ishlab chiqarishning kengayishi, yangi ish o‘rinlarining yaratilishi va iqtisodiy 
faollikning ortishiga olib keladi.

Kichik biznes korxonalari tomonidan eksport uchun ishlab chiqarilgan mahsulotlarning xorijiy valyutaga 
sotilishi evaziga milliy valyutaning xorijiy valyutaga nisbatan qiymatini ijobiy tomonga o‘zgartirish imkoniyati 
tug‘iladi. Kichik biznes va tadbirkorlik korxonalari tomonidan eksport salohiyatining shakllanishi va rivojlanishi, 
amalda undan foydalanish samaradorligiga bir qator omillar ta’sir ko‘rsatadi. Ushbu omillarni ichki va tashqi 
guruhlarga ajratish mumkin. Faoliyat bo‘yicha maqsadlar va ularning shakllanishi, kichik biznes korxonalarining 
ichki tuzilishi va boshqaruv tizimi, mansab va vazifalar, mahsulot hamda xizmatlarni yaratish texnologiyalari 
va faoliyat yurituvchi xodimlar — ichki omillar hisoblanadi. Kichik biznes va tadbirkorlik korxonalari tomonidan 
eksport salohiyatining tashqi omillari ikki turga bo‘linadi: boshqariluvchi va boshqarib bo‘lmaydigan omillar. 
Boshqariluvchi omillar — korxonaning o‘ziga xos xususiyatlaridan kelib chiqib, iqtisodiy sharoitlar, ishlab 
chiqarish va bozorga kirib borish, sifat va narxning shakllanishiga ta’sir etuvchi omillar bo‘lib, ularning ta’sir 
doirasi va xususiyatini o‘zgartirish imkoniyati mavjud.

X U L O S A  V A  T A K L I F L A R
Kichik biznes va tadbirkorlik korxonalari tomonidan eksport salohiyatiga ta’sir etuvchi omillar quyidagilar 

bo‘lishi mumkin: birinchidan, korxonaning va uning mahsulotlarining o‘ziga xos xususiyatlari — kichik biznes 
subyektlarining raqobatbardosh mahsulot ishlab chiqarish imkoniyatlari, aloqa va kommunikatsiya salohiyati, 
faoliyat yurituvchi xodimlari, boshqaruv xodimlari hamda ishlab chiqariladigan mahsulotlar bozorida vujudga 
kelgan talabni qondirish imkoniyatlari; ikkinchidan, kichik biznes va tadbirkorlik korxonalari tomonidan eksport 
salohiyati bo‘yicha iqtisodiy imkoniyatlar, unga ta’sir ko‘rsatuvchi infratuzilma, mamlakatda kichik biznes va 
tadbirkorlik faoliyati uchun yaratilgan imtiyozlar; uchinchidan, faoliyat yuritilayotgan bozorning o‘ziga xos 
jihatlari va maqsadli bozor xususiyatlari bo‘lib, bunda bozor sig‘imi, mavjud segmentlar ulushi, imkoniyatlar va 
talab xususiyatlari qamrab olinadi. Ushbu omillarni o‘z vaqtida hisobga olish va rivojlantirish bo‘yicha dasturlar 
qabul qilish natijasida kichik biznes korxonalarining eksport salohiyatini oshirishga erishiladi.

Kichik biznes korxonalarining tashqi iqtisodiy faoliyati samaradorligini oshirish uchun ushbu faoliyatni 
qo‘llab-quvvatlash muhim ahamiyatga ega. Ekspоrt faoliyatini qo‘llab-quvvatlashning turli usullari mavjud 
bo‘lib, ular orasida moliyaviy qo‘llab-quvvatlash alohida ahamiyat kasb etadi. Kichik biznesning eksport 
faoliyatini moliyaviy qo‘llab-quvvatlashning quyidagi usullarini ko‘rsatish mumkin: kichik biznesning eksport 
faoliyatini kreditlash; eksport shartnomalarini sug‘urtalash; eksport shartnomalari bajarilishini kafolatlash; 
kichik biznes korxonalari uchun maxsus moliyaviy imtiyozlar joriy qilish; eksportga chiqarilgan mahsulotlarni 
xorijiy xaridorlarga uzoq muddatga kredit yoki lizing asosida sotish; eksportchi xaridorlarga uzoq muddatli 
kredit yoki lizing asosida xizmat ko‘rsatish; eksportchi korxonalarning aylanma mablag‘larini kreditlash. 
Eksport mahsulotlari ishlab chiqarishdagi mavjud muammolarni aniqlash va o‘rganish, ularning yechimlarini 
topish hamda ularni amaliyotga tatbiq etish mamlakatimizning eksport salohiyati oshishiga, tashqi bozorlarda 
raqobatbardoshlik darajasining ortishiga xizmat qiladi. Bu esa jamiyat va aholi turmush farovonligini oshirishga 
zamin yaratadi.

